
Giriş
 

Kitab üzərində işləməyə başlayanda son 15 ildə Rusiyanın ba-
şına gələnlər, Vladimir Putin və onun yaxın ətrafının dünyaduyu-
mu və dünyagörüşünün necə dəyişdiyi, hər şeyin necə başladığı 
və bütün bunların bizi hara gətirib çıxardığı barədə bir hekayə 
alınacağını düşünürdüm. Amma məlum oldu ki, hadisələrin işti-
rakçıları əslində nə baş verdiyini heç vaxt xatırlamırlar. Hər kəs 
layaqətli və qəhrəman görünmək, ən əsası isə həmişə haqlı oldu-
ğunu göstərmək üçün xatirələrini özünə sərf edən şəkildə danışır. 
Kitabın üzərində işlədiyim illər ərzində mən Vladimir Putinin 
yaxın çevrəsində olan bir xeyli şəxslə – prezident administrasi-
yasının əməkdaşları, hökumət üzvləri, Dövlət Dumasının depu-
tatları, “Forbes”in siyahısında olan sahibkarlar və xarici siyasət-
çilərlə görüşüb müsahibə götürmüşəm. Demək olar ki, onların 
hər biri öz hekayəsini danışırdı və bu hekayə bəzən digər perso-
najların hekayələri ilə üst-üstə düşmürdü. Qəhrəmanlar çox vaxt 
faktları unudur, hadisələrin baş verdiyi zamanı qarışdırır, hətta öz 
hərəkətlərini və sözlərini belə xatırlaya bilmirdilər. Həmin adam-
lar bir qayda olaraq, onlara istinad etməməyi xahiş edirdilər. Bu-
nunla belə, o qədər çox iştirakçıdan müsahibə götürə bildim ki, 
mənzərə tamamilə aydın oldu.

Nəticədə bir insanın təsadüfən hakimiyyətə yiyələnib hökm 
sahibi olması barədə hekayə yarandı. Əvvəlcə o, sadəcə olaraq ha-
kimiyyətini saxlamaq istədi. Onun bəxti gətirdikcə uğurlu müba-

riz və islahatçı – Şirürəkli kral olmaq qərarına gəldi. O, tarixə düş-
mək istəyirdi. Amma sonra yaxşı həyat arzuladı. Və o, Möhtəşəm 
kral oldu. Sonra yoruldu və dincəlmək istədi. Lakin başa düşdü 
ki, tarixin bir parçasına çevrildiyindən daha istirahət edə bilməz. 
Həm də o artıq çar Qroznı – Qorxunc çardır.

Bütün bu dəyişikliklər onda necə baş verdi? Əsasən bütün bu 
illər ərzində özlərini kral qarşısında canla-başla quyruq bulayan 
vəzir-vüzəra kimi aparan ətrafı sayəsində. Yaxın çevrəsi onu gö-
türüb, qorxu və istəklərini manipulyasiya edərək irəli apardı. Və o 
özünü heç vaxt ümid etmədiyi yerdə gördü.

Hadisələrin necə bitdiyini bilib onları yenidən bərpa edəndə 
hekayə çox məntiqli görünür. Hətta elə hiss edərsən ki, hər şey 
məhz başlanğıcdan indiki vəziyyətə doğru gedib və müəyyən il-
kin plan yaranır. Qəhrəmanlar öz hərəkətlərinə görə köhnə tarixlə 
dəlillər fikirləşirlər. Onlar reallıqda olmayan səbəbləri və əvvəllər 
heç ağıllarına gəlməyən məntiqi tapırlar.

Ancaq Rusiya tarixinin bu 15 ili, hətta bir az da artıq, aydın 
məntiqə malik deyil. Baş verən hadisələrinin yenidən qura bildi-
yim zənciri Putin və onun çevrəsinin düşünülmüş bir planının, 
dəqiq strategiyasının olmadığını göstərir. Baş verənlərin hamısı 
taktiki addımlar, heç bir son məqsədə gətirib çıxarmayan xarici 
stimullara operativ reaksiyadır.

Rusiya siyasətçilərinin son 15 ildəki davranışlarına və motiv-
lərinə diqqətlə nəzər salanda sui-qəsd nəzəriyyəsinin yanlış oldu-
ğu aydın görünür. Bu və ya digər hadisənin pisniyyət, yoxsa hər 
hansı səhv səbəbindən baş verdiyinə azacıq bir şübhə varsa, onda 
həmişə ikincini seçmək lazımdır.

2000-ci ildə Rusiyanın rəhbərləri 15 illik hakimiyyətlərinin nə 
ilə nəticələnəcəyini bilirdilərmi? Yox. 2014-cü ildə onlar 2015-ci 
ili necə qarşılayacaqlarını bilirdilərmi? Yenə də yox.

Mən cəm halında “rəhbərlər” yazıram və heç də səhv etmirəm. 
Rusiyada bütün qərarların yalnız bir şəxs – Vladimir Putin tərə-
findən qəbul edildiyi düşünülür. Bu yalnız qismən doğrudur. 
Həqiqətən də, bütün qərarları Putin qəbul edir, lakin Putin bir 
adam deyil. Bu, böyük kollektiv ağıldır. Hər gün onlarla, hətta 
yüzlərlə insan Vladimir Putinin hansı qərarlar verməli olduğunu 
təxmin edir. Vladimir Putinin özü də populyar olmaq, nəhəng 
kollektiv Vladimir Putin tərəfindən başa düşülmək və bəyənilmək 
üçün hansı qərarlar verməli olduğunu daim təxmin etməyə çalışır.

Bu kollektiv Vladimir Putinin haqlı olduğunu özünə sübut 
etmək üçün xatirələrini illər ərzində düzüb-qoşub. Özünü inan-
dırmağa çalışıb ki, hərəkətləri məntiqlidir, plan və strategiyası var, 
səhv etmir, sadəcə düşmənlərlə mübarizə, çətin və aramsız müha-
ribə apardığına görə nələri isə etməyə məcbur qalır.

Buna görə də mənim kitabım xəyali bir müharibə hekayəsidir. 
Bu müharibəni bitirmək olmaz, əks halda onun heç vaxt baş ver-
mədiyi etiraf edilməlidir.

 




